
ДА ПЫТАННЯ АБ ПРАФЕСІЙНЫХ ЯКАСЦЯХ 
КIРАЎНIКА КАЛЕКТЫВУ МАСТАЦКАЙ ТВОРЧАСЦІ 

Стварэнне калектыву як педагагiчнай сiстэмы абумоўлена 
вялiкай колькасцю аб’ектыўных і суб’ектыўных фактараў. 
Сярод iх цэнтральнае месца займае асоба кiраўнiка. Ад яго 
ўмення выкарыстоўваць складаны комплекс прафесiйна-
педагагiчных ведаў, уменняў, навыкаў у многім залежыць 
арганiзацыя педагагiчнага працэсу. 
Вельмі важнае значэнне мае псiхолага-педагагiчная 

падрыхтоўка кіраўніка, асабліва на стадыі стварэння калек-
тыву, яго арганiзацыйнага ўмацавання, таму што, каб 
аб’яднаць музыкантаў, трэба валодаць сiлай унушэння, 
мэтанакiраванасцю, бясспрэчным аўтарытэтам. Педагагiчны і 
творчы працэсы ў калектыве абапiраюцца на мастацка-
выканальніцкае і метадычнае майстэрства кiраўнiка. 
Падрыхтоўка кiраўнiка не заканчваецца сценамі навучальнай 
установы, ён павiнен пашыраць культурны і эстэтычны кру-
гагляд, удасканальваць свой стыль, узбагачаць прафесійныя 
веды. Педагагiчная дзейнасць кіраўніка калектыву звязана з 
рэалiзацыяй выхаваўчага, вучэбна-творчага і канцэртнага 
напрамкаў работы.  
Разгледзім асноўныя складаючыя педагагічнага майстэр-        

ства кіраўніка калектыву: 
– усведамленне важнасцi i неабходнасцi спецыяльнай 

арганiзацыi педагагiчнага працэсу i пастаяннага авалодання 
новымі ведамi i навыкамi; 

– ажыццяўленне выхаваўчай работы, кантраляванне i 
кiраванне ёю; 

– пабудова педагагiчнага працэсу ў адпаведнасцi з вызна-
чанай загадзя перспектыўнай мэтай; 

– раскрыццё і развіццё духоўных iнтарэсаў i магчымасцей 
кожнага ўдзельнiка. 
Кiраўнiк павiнен умець аналiзаваць сваю дзейнасць так, 

каб даць магчымасць удзельнiкам праявiць сябе, не прыгня-
таць іх сваiмi ведамі i вопытам, умець выслухаць, быць дру-
жалюбным, умець пераконваць, заахвочваць. Яго педагагiчны 
такт накiраваны на забеспячэнне ўдзельнiкаў максімальна 
спрыяльнымi ўмовамi для творчасцi, раскрыцця i задаваль-
нення духоўна-эстэтычных запатрабаванняў. 
Мастацкiя якасцi кiраўнiка ў агульным выглядзе можна 

падаць як сукупнасць яго ведаў па гiсторыi i тэорыi мастац-

тва, эстэтыцы, мастацкiх здольнасцей i майстэрства ў адным 
з вiдаў мастацтва. Важнае месца маюць такія элементы мас-
тацкага майстэрства, як уменне падбiраць рэпертуар для ка-
лектыву, аранжыраваць яго, весцi рэпетыцыйную работу, са-
мому выконваць творы, акампанаваць удзельнiкам. 
Педагагiчныя якасцi кіраўніка ўключаюць сукупнасць 

ведаў у сферы педагогiкi, агульнай i ўзроставай псiхалогii, 
яго педагагiчныя здольнасцi, уменні праграміраваць i плана-
ваць педагагiчны працэс у калектыве, ставiць i вырашаць 
педагагiчныя задачы, накіроўваць калектыў на іх творчае вы-
рашэнне. 
Майстэрства ў любой прафесii з’яўляецца своеасаблiвым 

узорам, да якога трэба iмкнуцца. Майстэрства вызначаецца 
як высокае мастацтва ў якой-небудь галіне, а майстар – 
спецыялiст, які дасягнуў высокага мастацтва ў сваёй справе. 
Асаблiвасць прафесiйнай дзейнасцi кiраўнiка заключаецца ў 
яе творчым характары i прафесiйна-педагагiчнай 
накiраванасцi. Творчасць з’яўляецца абавязковай умовай 
эфектыўнасцi, сродкам дасягнення жаданага вынiку i складае 
сутнасць зместу дзейнасцi кiраўнiка. Майстэрства кіраўніка 
дасягаецца ў працэсе набыцця вопыту i патрабуе пастаяннага 
ўдасканалення ў розных відах дзейнасці і на розных этапах 
работы калектыву. 
Рэпетыцыi належыць важная роля ў фармiраванні творчага 

калектыву, развiццi выканальніцкай, эстэтычнай i маральнай 
культуры ўдзельнiкаў. Па рэпетыцыi можна меркаваць аб 
узроўнi яго творчай дзейнасцi, накiраванасцi i характары 
выканальніцкіх прынцыпаў. Педагагiчная эфектыўнасць рэ-
петыцый залежыць ад умела складзенага плана работы. Трэба 
абавязкова планаваць рэпетыцыйныя заняткi ў калектыве. Без 
гэтага з'яўляюцца стыхiйнасць, мiтусня, што ў канчатковым 
вынiку адбiваецца на мастацка-эстэтычным росце калектыву, 
псiхалагiчным настроi ўдзельнiкаў на сур’ёзную творчасць. 
Педагагiчныя мэты з’яўляюцца ў такім выпадку звышзада-

чай. На яе забеспячэнне накiроўваюцца намаганнi калектыву 
i кiраўнiка, ёй падпарадкоўваюцца ўсе вучэбныя i рэпеты-
цыйныя заняткi. Звышзадача закладваецца як бы ўнутр 
дзейнасцi калектыву. Кiраўнiк папярэдне ставiць перад 
удзельнiкамi канкрэтныя задачы: вывучыць тэкст, ноты, сло-

вы і інш. Увядзенне ў гэтую работу спецыяльных элементаў, 
якія фармiруюць i развiваюць маральныя якасцi асобы, 
садзейнiчаюць вырашэнню педагагiчных мэт, адносiцца да 
лiку найбольш складаных, бо яны патрабуюць асаблiвага та-
ленту, педагагiчнага мыслення, бачання асобы, надання ўсёй 
дзейнасцi выхаваўчай скiраванасці. У мэтах больш 
эфектыўнай выхаваўчай работы неабходны ўлiк 
iндывiдуальных асаблiвасцей кожнага ўдзельніка ў асобас-
ным i псiхалагiчным плане. Без прадуманай арганізацыi 
рэпетыцыі не можа быць нi сапраўднага ўзаемаразумення 
памiж кiраўнiком i калектывам, нi рэалiзацыi педагагiчнай і 
мастацкай праграмы. 
Канцэртнае выступленне – адказны момант у жыццi калек-

тыву. Яно з’яўляецца паказчыкам усёй арганiзацыйнай, 
выхаваўчай працы кiраўнiка i самiх удзельнiкаў. Па 
выступленні мяркуюць аб моцных i слабых баках iх 
дзейнасцi, уменнi сабрацца, творчым почырку, 
арыгiнальнасцi, тэхнiчных i мастацкiх магчымасцях калекты-
ву. Канцэртнае выступленне мае важнае педагагiчнае значэн-
не, таму што гэта не толькі мастацкая з'ява, колькі 
педагагiчны сродак, у аснове якога ляжыць асобае спалучэн-
не арганiзацыйна-метадычных, выканальніцкіх i маральна-
эстэтычных фактараў. Канцэртнае хваляванне, што адчува-
юць выканаўцы, адбiваецца на эмацыянальна-псiхалагiчным i 
фiзiялагiчным стане, актывiзуе працэс згуртавання калекты-
ву. 
Рэзюміруючы сказанае, адзначым, што прафесійныя якасці 

кіраўніка калектыву мастацкай творчасці ўключаюць як 
творчыя здольнасці, так і спецыяльныя мастацкія веды, 
уменні і навыкі, якія праяўляюцца на розных этапах работы 
па стварэнні твораў сапраўднай эстэтычнай накіраванасці. 

 
 

А.Э.Міланіч 
 

А.БЕНУА І “НОВЫ РУСКІ БАЛЕТ” ПАЧАТКУ XX ст. 
 
Творчасць А.Бенуа займае асаблівае месца ў рускім мас-

тацтве пачатку XX ст. Як мастак ён быў адным са 

